
Efni: Umsögn Lífeyrissjóðs starfsmanna ríkisins um áform um breytingar á lögum um 
skyldutryggingu lífeyrisréttinda og starfsemi lífeyrissjóða, nr. 129/1997. 
 
Lífeyrissjóður starfsmanna ríkisins (LSR) vísar til máls nr. S-35/2026, Áform um breytingu á lögum um 
skyldutryggingu lífeyrisréttinda og starfsemi lífeyrissjóða (fjárfestingarheimildir lífeyrissjóða). 
 
LSR fagnar áformum fjármála- og efnahagsráðuneytisins um breytingu á lögunum. LSR styður 
sérstaklega áform um skerðingu vægis magnbundinna takmarkana og  telur að aukin og skýrari 
áhersla á skynsemisregluna verði framfaraskref sem skapar lífeyrissjóðum svigrúm til að taka 
upplýstar, faglegar og aðstæðubundnar ákvarðanir. Þetta geri sjóðunum betur kleift að haga 
fjárfestingum sínum með markvissari hætti og í samræmi við sérkenni og aðstæður einstakra sjóða. 
 
Bent er á að B-deild Lífeyrissjóðs starfsmanna ríkisins er um nokkra þætti sérstök. Deildin er ekki að 
fullu fjármögnuð, nýtur ríkisábyrgðar og er að stórum hluta gegnumstreymissjóður, ólíkt flestum 
öðrum lífeyrissjóðum og sjóðsdeildum hér á landi. Sjóðsdeildin er í útgreiðslufasa og verður slitið í 
fyrirsjáanlegri framtíð. Brýnt er að þær veigamiklu breytingar á fjárfestingarskilyrðum lífeyrissjóða, 
sem nú standa fyrir dyrum taki mið af ólíkri stöðu þeirra aðila sem lögin taka til og geri ráð fyrir auknu 
svigrúmi fyrir sjóði sem nálgast slit. Þannig verði þeim gert kleift að hámarka virði eigna sinna, 
sjóðfélögum til hagsbóta.  
 
LSR telur að breyttar kröfur til tryggingastærðfræðinga kunni að vera til bóta og séu allrar skoðunar 
verðar. Gæta verður að því við útfærslu slíkra breytinga að staða lífeyrissjóða er ólík innbyrðis. LSR 
treystir sér ekki að svo stöddu til að meta áhrif þess að færa kröfur til samræmis við kröfur sem 
gerðar eru hjá vátryggingafélögum og starfstengdum eftirlaunasjóðum. Að mati LSR er mikilvægt að 
sníða lagasetninguna að starfsumhverfi lífeyrissjóðanna og að slík breyting opni á lausnir sem bjóða 
aukinn sveigjanleika í útfærslu og rekstri hvers sjóðs og skapi þannig svigrúm til hagræðingar í rekstri. 

